JUKUMU LA ASASI ZA KIJAMII KATIKA MAPAMBANO DHIDI YA RUSHWA - MTAZAMO WA UISLAMU (BAKWATA) 

Imewasilishwa katika Tamasha la Jumuiya za Kiraia, 17-08-2006
Na

Sheikh Khamis S.M. Mataka
UTANGULIZI

Nimedangana mno kifikra  katika kutafuta namna bora ya kuyaanza makala haya mafupi  bila ya kuitupa pembeni maudhui: JUKUMU LA ASASI ZA KIJAMII KATIKA MAPAMBANO DHIDI YA RUSHWA, pamwe na kuzingatia kuweka wazi mtazamo wa Baraza kuu la Waislamu wa Tanzania (BAKWATA) kuhusu hali halisi ya mapambano dhidi ya rushwa nchini Tanzania, uzoefu wao, changamoto waliyoipata, na mapendekezo kuhusu nini kifanyike kuhuisha ushiriki wa tija wa Asasi za Kijamii (AZAKI). Hata hivyo, kwa kuwa Ibara ya 5 ya Katiba ya Baraza la kuu la Waislamu wa Tanzania (BAKWATA) imeweka wazi kuwa “ Msingi wa maongozi yote ya Baraza Kuu (la Waislamu wa Tanzania) na utekelezaji wake, na shughuli zake zote  mbalimbali utakuwa kwa mujibu wa Kitabu cha Mwenyeezi Mungu Qur-aani na Sunna za Mtume Muhammad (S.A.W)”, nimeraghibika kuuelekeza mchango wangu huu katika kuangalia mtazamo wa jumla wa Uislamu juu ya Rushwa na Mapambano dhidi ya Rushwa, ili kwa kuingalia jamii yetu na mapambano yake dhidi ya Rushwa, mtazamo huo wa Uislamu uwakilishe mtazamo stahiki wa Baraza Kuu la Waislamu wa Tanzania (BAKWATA) kuhusu hali halisi ya mapambano ya rushwa nchini Tanzania.
Rushwa ina sura anuai lakini kiujumla twaweza kuiarifisha kuwa ni chochote kinachotolewa kwa lengo la kuibatilisha haki, au kuihalalisha batili au kumdhulumu yeyote awaye. Rushwa ni donda-ndugu lenye athari mbaya kwa mtu mmoja mmoja na pia kwa jamii. Rushwa husababisha maangamizi na hasara kwa umma, huharibu murua wa jamii, hushamirisha dhulma, uonevu na chuki. Rushwa huleta udanganyifu mahala pa nasaha, khiyana mahala pa uaminifu, dhulma mahala pa haki, na hofu mahala pa amani na utulivu.

Rushwa kwa mujibu wa Uislamu ni chukizo na dhambi. Mtume Muhammad (S.A.W) "amemlaani mwenye kutoa rushwa na mwenye kupokea rushwa". Ni dhahiri kuwa laana haielekezwi ila kwa dhambi kubwa na chukizo kubwa, hivyo Rushwa ni moja ya madhambi makubwa 70 aliyoyaorodhesha Mwanazuoni wa kiislam Al-dhahaby. Pia Mtume Muhammad (S.A.W) amenukuliwa akisema: " MWENYE KUTOA RUSHWA NA MWENYE KUPOKEA RUSHWA (MAKAZI YAO NI ) MOTONI".

Pamoja na yale niliyoyadokeza hapo awali, ni lengo la makala haya kuangalia mtazamo wa Bakwata kama asasi ya kidini na kijamii kuhusu hali halisi ya mapambano dhidi ya rushwa nchini Tanzania, uzoefu wa ushiriki wao, mambo wanayoyafanya na uzoefu waliojifunza, na hatimaye chnagamoto waliyoipata na mapendekezo kuhusu nini kifanyike kuhuisha ushiriki wa tija wa Asasi za Kijamii (AZAKI).

HALI HALISI YA MAPAMBANO DHIDI YA RUSHWA TANZANIA
Uislamu umeiharamisha Rushwa kwa sura yoyote itakayokuwa nayo na kwa jina lolote itakayopewa, sawasawa tu imeitwa rushwa, corruption, mlungula, kitu kidogo, bakhshishi, zawadi, takrima na kadhalika, kwa kuwa mazingatio kuwekwa kwenye uhalisia na maana, na sio katika matamshi na majengo ya maneno. Rushwa hudhihirika wazi kutokana na dhamira ya kutolewa kwake. Wakati mwingine makuwadi wa rushwa huipa rushwa jina lanalofanana na kitu kizuri kisicho matatizo ili kuwatatiza watu na kuwatumbukiza katika uovu. Mathalani kama ilivyokuwa hii leo neno zuri "msanii" lenye kumuarifisha "mwana sanaa" linatumika vibaya kumuelezea "tapeli" au "yule anayeishi kwa ujanja ujanja" , ndivyo hivyo hivyo neno zuri "takrima" au " ikramiya" ambalo katika Uislamu lina maana ya "wema anaoufanya mwenyeji kwa mgeni wake" limeenda kupachikwa kwa kiumbe muovu – Rushwa. Katika Uislamu takrima isiyo na agenda ya siri kwa mfanyiwa takrima hiyo si RUSHWA, lakini takrima inapokuwa kwa watu maalumu, kwa wakati maalumu, na kwa lengo maalumu hiyo ni RUSHWA isiyo na nguo.
Rushwa ni mfumo ambao walio juu huwalisha walio chini. Hainei Rushwa kwa watu wadogo – raia wa kawaida ila imeshamiri kwa watu wa kada ya juu wakiwemo watawala, wafanyabiashara na hata, wakati mwengine, viongozi wa dini. Rushwa kwa watawala na asasi zao huanzia pale watawala na viongozi wanapoikubali Rushwa inayoletwa kwa jina la zawadi au hiba, jambo ambalo Mtume Muhammad (S.A.W) amelipiga vita na akalikemea kwa nguvu zote.
Siku moja mtume Muhammad (S.A.W) alimtuma sahaba wake mmoja kwenda kukusanya sadaka. Sahaba yule aliporudi akasema: " HIKI CHENU NA HIKI NIMEZAWADIWA". Mtume  Muhammad (S.A.W) alisimama kwenye mimbari na akasema baada ya kumhimidi na kumsifu Mwenyeezi Mungu kuwa: ANA NINI MTUMISHI NILIYEMTUMA KISHA ANAKUJA KUSEMA: HIKI CHENU NA HIKI NIMEZAWADIWA? JE ANGEKUWA AMEKAA KATIKA NYUMBA YA BABA YAKE AU MAMA YAKE  ANGEZAWADIWA AU LA? NAAPA KWA MWENYEEZI MUNGU HACHUKUI MTU KITU (KAMA HIKI) ISIPOKUWA SIKU YA KIAMA ATAKUJA HALI YA KUWA AMEKIBEBA SHINGONI".

Swali ambalo Mtume Muhammad (S.A.W) ameliuliza hapa na ambalo tunapaswa kwa mazingira ya nchi yetu tujiulize tena na tena: Je wale wanaojipendekeza kupeleleka zawadi kwa wateule mbalimbali na kulazimisha mahusiano ya nguvu baada ya kuchaguliwa au kuteuliwa  kwao, walikuwa wapi siku zote wasiwapelekee zawadi walipokuwa bila ya uteuzi wanaotarajia kunufaika nao. Zawadi na hiba katika sura kama hii hazina maana nyingine zaidi ya uhalisia wake-RUSHWA.

Uislamu umeweka wazi kuwa wanaopaswa kuendelea kuwapa au kubadilishana zawadi na viongozi au wateule ni wale tu waliokuwa na mazoea ya kuwapa zawadi hizo kabla ya kuteuliwa au kuchaguliwa kwao. 

Zawadi-Rushwa hizi ndizo zinazosababisha kuingizwa kwa bidhaa zisizokidhi viwango vikiwemo vyakula na dawa hivyo kuhatarisha maisha ya wananchi wasio na hatia. Zawadi-Rushwa hizi ndio huhalalisha makandarasi feki wakajenga madaraja na barabara zisizokidhi viwango hatimaye zikasababisha kupotea roho za waja wa mungu. Zawadi-Rushwa hizi ndizo zinazowaondolea utu na uzalendo baadhi ya watu wakaingia mikataba yenye athari mbaya kwa uchumi wa nchi na ustawi wa watu wake ilimuradi tu amewezeshwa kwa " ten percent" aliyoipata kuboresha maisha yake binafsi kwa hasara ya taifa.
Hii ni kusema kuwa, mapambano dhidi ya rushwa nchini Tanzania yataendelea kuwa wimbo unaokaririwa muda wote endapo tutaendelea kuwa mbuni anayeficha kichwa chake mchangani akijiridhisha kuwa haonekani, ingawa kiwiliwili chake kutokana na ukubwa wake kinaonekana.

RUSHWA IKO DHAHIRI. WALA RUSHWA NA MAFISADI PIA WAKO DHAHIRI. HIVI YAHITAJI KUFANYA UTAFITI JUU YA RUSHWA KWA MTUMISHI AU KIONGOZI ANAYEJULIKANA KIPATO CHAKE NA HALI YAKE YA KIUCHUMI, PALE ANAPOIBUKA KUMILIKI RASILIMALI ZA KUTISHA MUDA MFUPI TU TOKA AAJIRIWE, ATEULIWE AU ACHAGULIWE? TUWE WAKWELI JUU YA RUSHWA. TUWE WAJASIRI WA KUMUUA NYANI BILA YA KUMUANGALIA USONI. RUSHWA HUTOLEWA KWA SIRI, LAKINI HUDHIHIRIKA KATIKA MAISHA YA MLA RUSHWA. TUANZIE HAPO.

UZOEFU, MAFUNZO NA CHANGAMOTO
Ni dhahiri kuwa penye ufisadi na uvunjaji wa taratibu kumejificha rushwa kwa sura na maana yake. Uzoefu wa karibuni wa Baraza kuu la Waislamu wa Tanzania ni mgogoro wa kiwanja cha BAKWATA Namba 311 kilichopo Changombe wilaya ya Temeke – Dar es Salaam. Mnamo mwaka 2002 baadhi ya viongozi wa baraza waliingia mkataba na mfanyabiashara mmoja jijini Dar es Salaam ambapo kwa mujibu wa mkataba huo mfanyabiashara huyo alimilikishwa ardhi yenye ukubwa wa takriban eka nane (8) kwa mkabala wa yeye kulijengea Baraza Kuu la Waislamu wa Tanzania shule ya msingi na hospitali. Ingawa uhamishaji wa milki ya ardhi ulikamilika kwa mfanyabiashara huyo kumilikishwa mwaka huo huo 2002, na pamoja na ukweli kuwa mkataba husika uliweka sharti ya kutekelezwa ndani ya miezi sita (6) na si zaidi ya miezi (12), hadi mwaka 2004, miaka miwili toka kusainiwa kwa mkataba huo, hakuna kilichokuwa kimefanyika kwa maslahi ya Bakwata. La ajabu zaidi ni kuwa mwaka 2004 viongozi hao hao kwa kushirikiana na mfanyabiashara huyo walisaini mkataba mwingine (ADDENDUM) ambapo makubaliano ya awali ya BAKWATA kujengewa shule ya msingi na hospitali yalibadilishwa na kuwekwa sharti jipya la kujengwa zahanati (Dispensary) tu. Hata hivyo mpaka mwanzoni mwa mwaka huu 2006 pale Mufti wa Tanzania Sheikh Issa bin Shaaban Simba alipounda TUME, ambayo mimi ni mjumbe wake, na kupelekea kufukuzwa kwa viongozi waandamizi saba, na ikiwa ni miaka miwili (2) toka kusainiwa iliyoitwa ADDENDUM ambayo mmoja wa watia saini wake alijivika sifa ya udhamini wa BAKWATA wakati akijua wazi kuwa yeye si mdhamini, hata hiyo zahanati pia haikuwa imejengwa na viongozi wahusika wakiendelea kupiga kimya kizito kama vile hakuna kilichotokea! KULIKONI? Bila shaka kila mmoja wetu analo jibu mwafaka.
Labda la muhimu kulieleza hapa ni kuwa pale ushahidi wa kimazingira unaoashiria RUSHWA unapotumika kuwaadhibu wahusika MAHAKAMA imekuwa kimbilio kwa dhana ya kuwa fedha inaweza kununua haki! Na hii ndio changamoto yetu. Katika hili Mwenyeezi Mungu anatuonya katika Qur'aan Tukufu kuwa: "WALA MSILIANE MALI ZENU KWA BATILI NA KUZIPELEKA KWA MAHAKIMU ILI MPATE KULA SEHEMU YA MALI YA WATU KWA DHAMBI, NA HALI MNAJUA".(QUR.2:188).
Bila shaka ASASI ZA KIJAMII ikiwemo BAKWATA hazina budi kwanza kujisafisha zenyewe na kuyatokomeza maradhi haya ya RUSHWA katika safu za viongozi na watumishi wake ili kujenga nguvu ya hoja ya kuwakemea wengine kwa kuwa "LUGHA YA VITENDO NI FASAHA ZAIDI KULIKO LUGHA YA ULIMI". 
MAPENDEKEZO
Kwa kumalizia niseme kuwa ili mapambano yetu dhidi ya RUSHWA yawe na maana na tija hatuna budi kuukubali ukweli kuwa bado mapambano haya hayaelekezwa panapostahiki, kwa WAKUBWA wenye RUSHWA KUBWA, na huenda kikwazo kikubwa ni ule usemi uliozoeleka: NANI MSAFI KATIKA RUSHWA ILI AMNYOOSHEE KIDOLE MWENGINE! TUANZIE HAPO. 
Hata hivyo, kwa kuwa tumeona kuwa RUSHWA imejijengea mji katika safu ya watawala na viongozi kwa sura ya ZAWADI na HIBA, hapana budi kutungwa sheria itakayoelekeza ZAWADI ZOTE KWA VIONGOZI ZIWE WAZI NA WAKISHAZIPOKEA KAMA RASILIMALI- FEDHA ZIELEKEZWE KATIKA KATIKA MIFUKO YA MAENEDELEO YA JAMII, NA KAMA NI ZAWADI ZA KUMBUKUMBU ZIENDE KWENYE MAKUMBUSHO YA TAIFA – na huko kuwe na sehemu maalumu ya kuhifadhi ZAWADI ZILIZOTOLEWA KWA VIONGOZI.
Kadhalika ni jukumu la ASASI ZA KIJAMII kushirikiana na kuwa na mkakati wa pamoja utakaolenga kuishirika jamii katika kung’amua mbinu jadidi na muafaka katika kutokomeza RUSHWA KUBWA. JAMII INAWAJUA WALA RUSHWA NA RASILIMALI NA UTAJIRI WALIOJILIMBIKIZIA KUTOKANA NA RUSHWA. Asasi za kijamii zishirikiane na zijenge uwezo wa pamoja wa kupambana na RUSHWA kwa kutumia NGUVU YA UMMA.    

